
ვერსია

ხათუნა ლაგაზიძე: "გიორგი გახარიამ ამ ნაბიჯით ივანიშვილს დროის მოგებისა და შემდეგი მოქმედებების დაგეგმვის საშუალება მისცა!" (ვერსია)

ავტ. თათია გოჩაძე

ინტერვიუ ხათუნა ლაგაზიძესთან. 

საქართველოში ბოლო დროს განვითარებულ მოვლენებს ექსპერტი ხათუნა ლაგაზიძე აფასებს. ის საუბარს თბილისის ღამის კლუბებში განხორციელებული სპეცოპერაციით და ახალგაზრდების საპროტესტო რეაქციით იწყებს. მისი შეფასებით, ცალსახად დადებითი შედეგის მომტანი აღმოჩნდა როგორც საპროტესტო აქცია, ისე ხელისუფლების რეაგირება მასზე. ლაგაზიძის თქმით, გიორგი გახარიას მიერ შეკრებილი საზოგადოების წინაშე ბოდიშის მოხდა ხელისუფლებისთვის იმიჯის განახლებისა თუ "რეინკარნაციის" საოცრად კარგი შანსი აღმოჩნდა,  რადგან ხანგრძლივი პერიოდის შემდეგ, პირველად მოხდა, რომ ხელისუფალი გავიდა ხალხთან, ახალგაზრდობასთან და ბოდიში მოიხადა. "აღფრთოვანება, რომელიც გახარაიას ამ ნაბიჯს მოჰყვა, არა მარტო მოსაწონი, არამედ დამაფიქრებელია, რადგან ეს ადასტურებს, თუ რამდენად ენატრება ხალხს საკუთარი ხელისუფლებისგან ადამიანური დამოკიდებულება." - განმარტავს ექსპერტი. 

რესპონდენტი ასევე ამბობს, რომ გახარიას ამ ნაბიჯის წყალობით, მეორე "პოლიტიკური სიცოცხლე" შეიძინა ბიძინა ივანიშვილმაც და "ქართულმა ოცნებამაც". ამასთან, შს მინისტრმა ამ ნაბიჯით ივანიშვილს დროის მოგებისა და შემდეგი მოქმედებების დაგეგმვის საშუალება მისცა, რაც ცალსახად პოზიტიურია ახალგზარდებისთვისაც და ქვეყნისთვისაც.

ექსპერტის განმარტებით, ახალგაზრდობამ იგრძნო საკუთარი ძალა და იმედს გამოთქვამს, რომ ეს ჭკუის მასწავლებელი იქნება  ხელისუფლებისთვის, რომელიც ბოლო დროს თვითტკბობით იყო დაკავებული.

"დემოკრატიული სახელმწიფო თუ ლგბტ-ს პროპაგანდაა, ეგეთი დემოკრატია არ გვაინტერესებს!" / გურამ ფალავანდიშვილი 17 მაისის ლგბტ საზოგადოების აქციის ჩაშლას აანონსებს (რეზონანსი)

ავტ. თათია გოჩაძე

სტატიაში ნათქვამია, რომ 17 მაისს მსოფლიო ჰომოფობიასთან, ტრანსფობიასა და ბიფობიასთან ბრძოლის საერთაშორისო დღეს აღინიშნავს. არასამთავრობო ორგანიზაციამ "მოძრაობა თავისუფლებისთვის" სოციალურ ქსელში აქცია  დააანონსა. ორგანიზაცია, რომელიც ლგბტ საზოგადოების უფლებებს იცავს, 17 მაისს 19 საათზე მთავრობის კანცელარიასთან აქციის გამართვას გეგმავს, ლოზუნგით - "ერთად თანასწორობისთვის". 
"ვერსია" ორგანიზაციის პრესსამსახურსა და რამდენიმე წევრს დაუკავშირდა, თუმცა, 17 მაისთან დაკავშირებულ გეგმებზე საუბარი არც ერთმა მათგანმა არ ისურვა.

"ბავშვთა უფლებების დაცვის საზოგადოების" წარმომადგენელი, გურამ ფალავანდიშვილი, რომელიც მსგავსი აქციების დარბევის გამო სამართალდამცავებმა ორჯერ დააკეს, "ვერსიასთან" აცხადებს, რომ ლგბტ საზოგადოების აქციას ჩაშლიან. 
ფალავანდიშვილის მიერ გავრცელებულ განცხადებაში ნათქვამია: "17 მაისს ჩვენი მთავარი აქცია იქნება რუსთაველზე, სადაც ხალხი გაივლის და ლგბტ-ს არც ვახსენებთ, როგორც უხსენებელს. მაგრამ თუ ისინი მოაწყობენ რამდენიმე ივენთს, არ მგონია, ეროვნული ცნობიერების ხალხს არ ეყოს ის ძალა, რომ ყველა აქციაზე თავის პროტესტი გამოხატონ და ხელი შეუშალონ მათ. შეიძლება, კვერცხებიც დავუშინოთ, ქვას არ ავიღებთ და არავის ჩავქოლავთ, მაგრამ ყველანაირად ვეცდებით, შევარცხვინოთ. ეს დარბევა კი არა, გაყრა იქნება." - აცხადებს ფალავანდიშვილი.

17 მაისის სინდრომი _ ძალადობა უფლის სახელით თუ რეალური პატრიოტიზმი / რატომაა ქვეყანა "დაბოღმილი" და ვის ინტერესშია სამოქალაქო დაპირისპირება (ვერსია)

ავტ. ნათია დოლიძე

სტატიის ავტორი წერს, რომ საზოგადოებაში არსებული აგრესია უკვე აშკარად თვალსაჩინოა და მართალია, საქართველოში ყველაზე გავლენიანი ინსტიტუცია ეკლესიაა, ანუ მოსახლეობის აბსოლუტური უმრავლესობა თავს მორწმუნედ მიიჩნევს, რეალურად, სახეზეა ფსევდო და მოჩვენებითი მართლმადიდებლობა. 

სტატიაში ნათქვამია, რომ ძველი თაობა აკრიტიკებს და ებრძვის "ფერად ახალგაზრდებს", რომლებიც ამა თუ იმ ფორმით იბრძვიან თავისუფლებისთვის, თუმცა, აქვე აღნიშნულია, რომ წამალდამოკიდებულება თავისუფლება არ არის და არც დასავლური თავისუფლება ნიშნავს აღვირახსნილობას. ჟურნალისტი წერს, რომ  ხალხის ნაწილი ღელავს დასავლეთის მიერ ქართული ტრადიციების გადაგვარების მცდელობის გამო, ეს კი რუსულ ნარატივს უფრო ჰგავს, ვიდრე რეალობას. 

სტატიის ბოლოს ნათქვამია, რომ საკუთარი უფლებების დასაცავად 12 მაისს ქუჩაში გასული ახალგაზრდობა სწორედ ის თაობაა, რომელიც 13 ივნისის ტრაგედიის დროს ერთ მუშტად შეიკრა და სტიქიისგან განადგურებული თბილისის აღსადგენად ხელები დაიკაპიწა, შესაბამისად, ურთიერთბრალდებები წარულს ჩაბარდეს და ქვეყნის უკეთესი მომავლისთვის ერთიანი ძალებით ბრძოლა დაიწყოს.

მიიღებს თუ არა პარლამენტი კანონს ნარკოტიკების ლეგალიზაციის შესახებ? (ვერსია)

ავტ. ბათო ჯაფარიძე

სტატიაში საუბარია 12 მაისს თბილისში განვითარებულ მოვლენებზე. ავტორი წერს, რომ კლუბური ცხოვრების მოყვარულებმა პარლამენტთან აქცია გამართეს და პრემიერისა და შს მინისტრის გადადგომა მოითხოვეს. პარალელურად, ხელისუფლებას მოუწოდეს, ნარკოტიკების ლეგალიზაციის შესახებ კანონპროექტის განხილვა დაეჩქარებინათ.

ღამის კლუბებში ჩატარებული სპეცოპერაციის შედეგად დაკავებული ერთ-ერთი ნარკორეალიზატორის ადვოკატი აცხადებს, რომ მას ხელი მოწერინეს გაუთქმელობის ხელშეკრულებაზე და სავარაუდოდ, სასამართლო პროცესებიც დახურულ რეჟიმში ჩატარდება, რადგან ხელისუფებას არ სურს, ნარკოტიკული საშუალებების  მთავარი შემომტანის სახელი საზოგადოებისთვის ცნობილი გახდეს.

სტატიის ავტორი იხსენებს, რომ  ხელისუფლების ცვლილების შემდეგ, ბევრი ცნობილი თუ უცნობი სახე დააკავეს საქართველოში ნარკოტიკების შემოტანის ბრალდებით, ანუ ძველმა ხელისუფლებამ ბაზარი დათმო, ახალმა კი ხელში აღება ვერ მოასწრო და ამასობაში დრო იხელთეს წვრილმა გამსაღებლებმა. სტატიის თანახმად, ადამიანები, რომლებიც ნარკორეალიზაციის ბრალდებით ბოლო დღეებში დააკავეს, იმდენად უმნიშვნელო ფიგურები არიან ნარკობიზნესში, რომ აშკარაა, ამ საქმიანობით კიდევ უამრავი ასეთი ადამიანია დაკავებული.
სამი მიზეზი, რის გამოც ბიძინა ივანიშვილი პოლიტიკაში დაბრუნდა! (ვერსია)
გამოცემა აქვეყნებს პარტია „ქართული ოცნება-დემოკრატიული“ საქართველოს თავმჯდომარე ბიძინა ივანიშვილის  სიტყვით გამოსვლის სრულ ტექსტს, რომელიც მან პარტიის ყრილობაზე გააჟღერა.

17 მოთხოვნა, რომელიც ძიუდოისტებმა ფედერაციის პრეზიდენტს წაუყენეს! (ვერსია)

ავტ. ბათო ჯაფარიძე

სტატიაში ნათქვამია, რომ საქართველოს ძიუდოისტთა ნაკრების გაფიცვამ მეორე პლანზე გადაინაცვლა, რადგან ქვეყანაში მიმდინარე მოვლენების ფონზე, ძიუდოს მთავარი გუნდის პროტესტი, პრაქტიკულად, აღარავის ახსოვს. 

ძიუდოისტები კი ვარჯიშის გაგრძელებას არ აპირებენ და კვლავ კატეგორიულად ითხოვენ ფედერაციის პრეზიდენტის, დავით ქევხიშვილის გადადგომას.  გაფიცულმა სპორტსმენებმა ფედერაციის პრეზიდენტს 17 პუნქტიანი მოთხოვნები წაუყენეს, მათ შორის, საუბარია ფედერაციის ბიუჯეტის არამიზნობრივ ხარჯვაზე.

გამოცემის ინფორმაციით, ქევხიშვილს პარლამენტიდან არნახული მხარდაჭერა აქვს. ძიუდოს რეგიონალურ ფედერაციებში კი სრული განუკითხაობაა და დეპუტატების საახლობლო-სანათესაო ხელფასს არარსებულ დარბაზებსა და მოსწავლეებში იღებს.

სტატიის ბოლოს ნათქვამია, რომ ძიუდოს ფედერაციის ოფიციალურ ვებ-გვერდზე „ტოპ-ფოტოს“ სათაურით დავით ქევხიშვილისა და ბიძინა ივანიშვილის ერთად გადაღებული ფოტო დევს, მაშინ, როცა წესითა და რიგით, მთავარ ფოტოდ რომელიმე ოლიმპიური ან მსოფლიოს ჩემპიონის ფოტო უნდა იდოს.  

სახელმწიფო აუდიტის სამსახურის მორიგი ანგარიში - აფხაზეთის ავტონომიური რესპუბლიკის უმაღლესი საბუღალტრო შეცდომები აფხაზეთის ავტონომიური რესპუბლიკის უმაღლესი საბჭოს აპარატში / არასწორად ჩატარებული ინვენტარიზაცია, ხარვეზები შრომითი ანაზღაურების მუხლსა და ავტოპარკის ოპტიმიზაციაში! (ვერსია)

ავტ. მაია მიშელაძე 

სტატიის მიხედვით, სახელმწიფო აუდიტის სამსახურის მორიგი ანგარიში აფხაზეთის ავტონომიური რესპუბლიკის უმაღლესი  საბჭოს აპარატის ფინანსურ ანგარიშგებას ანუ ბალანსს ეხება. აუდიტის პერიოდი 2017 წლის 31 დეკემბრის მდგომარეობით განისაზღვრა, სახელმწიფო აუდიტორებმა კი დაასკვნეს, რომ ფინანსურ ანგარიშგებაში ასახული ინფორმაცია არაფინანსური აქტივების, ძირითადი კაპიტალის მოხმარებისა და საცნობარო მუხლების აღრიცხვის შესახებ რეალურ მდგომარეობას სწორად, სრულად და საიმედოდ ვერ ასახავს. მეტიც, სახელმწიფო აუდიტორებმა დასკვნაში ისიც აღნიშნეს, რომ ის ხარვზები, რაც წინა აუდიტის დროს გამოვლინდა და თითქოს ნაწილობრივ გამოსწორდა კიდეც, მიმდინარე აუდიტისასს კვლავ განმეორდა. 

სტატიაში მოყვანილია ამონარიდები აუდიტის სამსახურის მიერ გამოქვეყნებული დასკვნიდან.
რეზონანსი 
რუსეთის ეკლესია საქართველოში კურატორს, "მეორე მდივანს" აგზავნის (რეზონანსი) 
ავტ.: ეკატერინე ბასილაია

„რეზონანსი“ წერს, რომ რუსეთის პატრიარქი კირილი საქართველოში რუსულ ენაზე მსახურებისთვის მღვდელმსახურს აგზავნის და, როგორც ოფიციალურ განჩინებაშია ნათქვამი, მოსკოვის დეკანოზი ვლადიმირ ალექსანდროვი "აუცილებელ შემთხვევებში რუსეთის მართლმადიდებელი ეკლესიის პოზიციის წარმომადგენელი იქნება".

თეოლოგი გურამ ლურსმანაშვილი ამბობს, რომ ზოგადად მღვდელმსახურის გაგზავნა სხვა ეკლესიაში ეს ჩვეულებრივი პრაქტიკაა ეკლესიის ისტორიაში, თუმცა კითხვებს აჩენს ის, რომ "რუსულენოვანი მრევლი" მოსკოვში გაახსენდათ მხოლოდ მაშინ, როდესაც პატრიარქი ილია მეორე ასაკშია, მისი ჯანმრთელობის მდგომარეობა საკმაოდ რთულია და ქართველი საზოგადოება ღიად ლაპარაკობს შიდა საეკლესიო პრობლემებზე.

მისი თქმით, განჩინებაში პირდაპირ არის გაცხადებული, რომ, გარკვეულ შემთხვევებში, როდესაც მოსკოვი საჭიროდ ჩათვლის, ეს პიროვნება იქნება მისი პოზიციის გამომხატველი, რაც პირდაპირ მიანიშნებს იმაზე, რომ ეს ადამიანი მხოლოდ რუსულად ქადაგებისთვის არ ჩამოდის ჩვენს ქვეყანაში. რესპონდენტი აქვე ყურადღებას ამახვილებს იმაზე, რომ საქართველოში არაერთი სასულიერო პირია, რომელსაც რუსულად შეუძლია მღვდელმსახურების წარმართვა და კადრის საჭიროება არ არსებობს. 

თეოლოგი ამბობს, რომ როდესაც 2016 წლის კრეტის კრებაზე არ წავიდა ქართული დელეგაცია, სხვა ეკლესიის სასულიერო წრეებში ძალიან ღიად დაიწყო იმაზე საუბარი, რომ ეს პოზიცია განპირობებული იყო რუსული მხარის მხარდასაჭერად და არა საკუთრივ საქართველოს ეკლესიის აზრის გამოსახატავად და რომ ქართული ეკლესია ძალიან ხშირად ატარებს რუსული ეკლესიის პოლიტიკას, ამიტომაც ეს დანიშვნა ახლა კიდევ უფრო გააძლიერებს ეჭვს ამ მიმართულებით.

თეოლოგ ვლადიმერ ნარსიას თქმით კი, რუსეთის ეკლესიას საქართველოში წარმომადგენლობა ყოველთვის ჰყავდა, რადგან რელიგია მიიჩნევა, როგორც იდეოლოგიური პლაცდარმი, რომელსაც ზედამხედველობა, პერიოდულად გარკვეული ტიპის გამაგრება და კონტროლი სჭირდება და სწორედ ამას ემსახურება მღვდელმსახურის გამოგზავნაც. 

ნარსია საპატრიარქოს თხოვნით მიმართავს, თუკი რუსეთის წარმომადგენლის შემოსვლაა დაშვებული, მაშინ კონსტანტინოპოლის საპატრიარქოს წარმომადგენელიც შემოვიდეს საქართველოში და გარკვეული ტიპის ხელშეკრულება გაფორმდეს - „ეს ჩვენ სტრატეგიულად გვაწყობს, რადგან ჩვენ შეგვიძლია კონსტანტინოპოლის საპატრიარქოს წარმომადგენელთან ერთად შევიდეთ აფხაზეთში და დაველაპარაკოთ აფხაზური ეკლესიის იმ ფრთას, რომელიც კონსტანტინოპოლის საპატრიარქოსთან ურთიერთობას ეთანხმება. ეს სტრატეგიულად მნიშვნელოვანი იქნება და რუსეთის ეკლესიასთან საუბრისასაც უნდა გაჟღერდეს ეს სურვილი," - მიიჩნევს ნარსია და დასძენს, რომ საქართველოში „იმდენი ვლადიმერია“ სხვადასხვა სახელითა და გვარით, რომ ერთი რუსი დეკანოზის შემოსვლა ვითარებას რადიკალურად ვერ შეცვლის. 

გამზარდია: საზოგადოება ფეთქებადსაშიში პროტესტის რეჟიმში გადადის (რეზონანსი) 

ავტ.: ნინი ქეთელაური

ინტერვიუ არჩილ გამზარდიასთან 

არჩილ გამზარდია აცხადებს, რომ პარასკევს ჩატარებული სპეცოპერაცია კანონიერი იყო, რადგან სასამართლოს ნებართვა არსებობდა, თუმცა, რამდენად სწორი იყო კლუბებში შესვლა, ეს მსჯელობის საკითხია. მისი თქმით, ასევე საგულისხმოა, რომ პროტესტი პირველ ეტაპზე გულწრფელი იყო, მოგვიანებით კი პოლიტიკური გზავნილებიც გაჟღერდა, რაც ქმნის შთაბეჭდილებას, რომ შესაძლოა არა საწყის ეტაპზე, მაგრამ შემდეგ აქცია გარკვეული ძალების მხრიდან იყო მართული.

რესპონდენტის განცხადებით, ასევე მართული იყო კონტრაქციაც, თუმცა, ორივე შემთხვევაში აქციებზე იყვნენ ადამიანები, რომლებიც გულწრფელად გამოხატავდნენ პროტესტს. კითხვაზე, გამოიყვანა თუ არა „ქართული მარში“ ხელისუფლებამ საპროტესტო აქციის დასაშლელად, გამზარდია პასუხობს, რომ თეორიულად ეს შესაძლებელია, რადგან ხელისუფლება ერთ მთლიანობას არ წარმოადგენს.

არჩილ გამზარდია მინისტრ გახარიას ნაბიჯსაც აფასებს და ფიქრობს, რომ მთავრობის წევრმა კრიზისის განეიტრალება კარგად მოახერხა. თუმცა, პროტესტის ხელახლა გამოღვიძების საფრთხე არსებობს და ის სამომავლოდ თავს აუცილებლად იჩენს - „6 წლის განმავლობაში აბსოლუტურად მოდუნებული ჯგუფები ნელ-ნელა იწყებენ აქტიური პროტესტის რეჟიმში გადასვლას, რაც ხელისუფლებას უნდა კარნახობდეს, რომ სახელმწიფო სისტემები არ არის იმ დონის, როგორიც უნდა იყოს. ვგულისხმობ იმ პროტესტს, რომელიც ფეთქებადსაშიშია, თორემ კონკრეტული პროტესტის მოტივაცია შეიძლება, ყოველთვის არსებობდეს და ეს სახელმწიფოს განვითარებისთვისაც საინტერესო იყოს“, - აღნიშნავს გამზარდია და დასძენს, რომ 17 მაისს დაპირისპირების საფრთხე არსებობს და სამართალდამცველების ქმედებებზე იქნება დამოკიდებული მოვლენების განვითარება. 

არჩილ გამზარდია ნარკოპოლიტიკაზეც ამახვილებს ყურადღებას. მისი აზრით, პრობლემის სიღრმისეულად შესწავლა არ ხდება და რა გადაწყვეტილებაც არ უნდა იყოს კანონპროექტთან დაკავშირებით მიღებული, „ისმაინც ისევ პრობლემის სახით იჩენს თავს“. 

გამზარდია ბიძინა ივანიშვილის პოლიტიკაში დაბრუნებაზეც საუბრობს და ფიქრობს, რომ სამომავლოდ, სამთავრობო ცვლილებები გამორიცხული არ არის. – „ივანიშვილის გამოსვლაში რასაც მოვუსმინეთ, ამის ეჭვი არ ჩნდება. თუმცა თუ განვითარებულმა მოვლენებმა მოითხოვა, ვერც ამას გამოვრიცხავ. მე მაინც ვფიქრობ, რომ როგორც კი ეს აქტიური მოვლენები ჩამთავრდება, ისევ მასზე კონცენტრირდება პროცესები და მის მიმართ გაჩნდება მოლოდინი. თუმცა მას არ აქვს იმდენი დრო, რომ მოსახლეობაში ეს ნდობა ასწიოს. ვფიქრობ, შესაძლოა, მის მიმართ ნდობა კიდევ უფრო დაბლა დაეცეს, რის შემდეგაც უკვე ახალ პოლიტიკურ ეტაპზე გადასვლა გარდაუვალი გახდება“, - აღნიშნავს გამზარდია. 

რამაზ საყვარელიძე: "შს მინისტრი სიტუაციის მეხამრიდად იქცა" (რეზონანსი) 

ავტ.: ია აბულაშვილი

ინტერვიუ რამაზ საყვარელიძესთან 

რამაზ საყვარელიძე მიიჩნევს, რომ კრიზისის თავიდან არიდება იმ შემთხვევაში იქნებოდა შესაძლებელი, თუკი საფრთხეები სპეცოპერაციამდე ან სპეცოპერაციის დროს იქნებოდა გააზრებული. რაც შეეხება მინისტრ გახარიას ბოდიშს, მისი თქმით, ამ ნაბიჯმა ე.წ. მეხამრიდის ფუნქცია შეასრულა და მოსალოდნელი დიდი კრიზისის პრევენცია მოახდინა, რადგან თუკი მინისტრები კაბინეტიდან მოუწოდებდნენ საზოგადოებას სიმშვიდისაკენ, ეს კიდევ უფრო მეტ უკმაყოფილებას გამოიწვევდა. 

„რაც შეეხება ბოდიშს, ეს პოლიტიკური სვლა გამართლებულია იმით, რომ ამას ითხოვდნენ აქციის მონაწილეები და მათი მხარდამჭერები. შს მინისტრმა კარგად ააწყო თავის სათქმელი, რისი თქმაც უნდოდა, მან თქვა - ბოდიში თუ ვინმეს რაიმე დაუშავდაო, ანუ ეს იყო "თუ"-თი ნათქვამი ბოდიში; ამ კონტექსტში ნათქვამი ბოდიში, ვფიქრობ არის ის, რომ ამ ადამიანს შეუძლია სიტუაციის მიხედვით თავისი სათქმელი თქვას და მაქსიმალურად მეტი ქულა აიღოს ამ სიტუაციაში“, - აცხადებს საყვარელიძე და დასძენს, რომ თუკი პრემიერ-მინისტრის თანამდებობა ვაკანტური გახდება, ამ შემთხვევაში გიორგი გახარიას სხვა კანდიდატებთან შედარებით უპირატესობა ექნება - „თუ პრემიერ-მინისტრის ვაკანსია გაჩნდა, რატომაც არა, რადგან შთაბეჭდილება საზოგადოებაში ძალიან დიდი იყო. აქციისა და კონტრაქციის მონაწილეებთან უშუალო კონტაქტი, ერთთანაც მივიდა და მეორსთანაც. ეს უშიშროება თავის შთაბეჭდილებას ახდენს, თანაც სიტყვაც არ შეშლია, ზომიერად აწყობილი გამოსვლა ჰქონდა“. 

რამაზ საყვარელიძე „ქართული ოცნების“ წევრების განცხადებებსაც განიხილავს, რომლის თანახმადაც, ბიძინა ივანიშვილის პოლიტიკაში დაბრუნებით რეფორმების ახალი ტალღა დაიწყო. რესპონდენტი მიიჩნევს, რომ თუკი რეფორმებზე იქნება საუბარი, უპირველესად პარტია უნდა ჩადგეს ფორმაში.  – „პარტია "ქართული ოცნება" ფორმაში რომ არ არის, ამაზე თავად ბიძინა ივანიშვილმა თქვა. პარტიის რეფორმებში იგულისხმება უპირველესად პარტიული შიდა წესრიგი თავისი საკადრო ცვლილებებით, მერე უკვე სხვა სფეროებზე გადასვლა“, - აღნიშნავს საყვარელიძე. 

17 მაისს თბილისში კიდევ ერთი დაპირისპირების საფრთხე არსებობს (რეზონანსი) 

ავტ.: ნინი ქეთელაური

„რეზონანსი“ წერს, რომ დედაქალაქი კიდევ ერთი დაპირისპირების მოლოდინშია. 17 მაისს, 19 საათზე "თანასწორობის მოძრაობა" კანცელარიასთან ჰომოფობიასა და ტრანსფობიასთან ბრძოლის საერთაშორისო დღისთვის მიძღვნილ აქციას გეგმავს. ამავე დღეს რუსთაველზე საპატრიარქო საკუთარ ღონისძიებებს მართავს, რომელსაც "ქართული მარში" და სხვა კონსერვატიული ორგანიზაციები შეუერთდებიან. 

"ქართული მარში"  აცხადებს, რომ მთელი ამ პროცესის განმავლობაში "განსხვავებული ორიენტაციის" ადამიანებს რუსთაველის გამზირზე არ გაატარებენ.

ფაშისტური დაჯგუფება "საქართველოს ეროვნული ერთობა" არ აკონკრეტებს, მივლენ თუ არა კანცელარიასთან გამართულ აქციაზე, ამბობენ მხოლოდ იმას, რომ განსხვავებული იდეოლოგიის ჯგუფებს საკუთარ ღონიძიებაზე არ დაუშვებენ.

ანალიტიკოსების თქმით, დაპირიპირების საფრთხე დიდია, ამიტომ მთელ პასუხისმგებლობას სამართალდამცავ ორგანოებს აკისრებენ.
დეკანოზი საბა 17 მაისზე: ყველა შემიძლია დავამშვიდო, ჩვენი მსვლელობა მშვიდობიანი იქნება (რეზონანსი) 
ავტ.: ია აბულაშვილი

"რეზონანსთან" საუბრისას წმინდა ანდრია პირველწოდებულის ეკლესიის დეკანოზი საბა ჭიკაიძე აცხადებს, რომ 17 მაისს, ოჯახის სიწმინდის დღესთან დაკავშირებული აქცია მშვიდობიანი იქნება და არავისთან კონფრონტაციას არ აპირებენ. 

„სამღვდელოება მრევლთან ერთად 17 მაისს, დღის 12 საათზე ვიკრიბებით რუსთაველზე და იქიდან მოეწყობა მსვლელობა სამების ეკლესიისკენ. სამებაში დაგვხვდება პატრიარქი, რომელიც დაგვლოცავს. საერთოდ, ისეთი შთაბეჭდილება რჩება, რომ მას შემდეგ, რაც ოჯახის სიწმინდის დღე დაწესდა, 17 მაისს ან მის წინა დღეებში სულ მღელვარებაა ქვყანაში, თითქოს განგებ ხდება და რაღაც ძალები მოქმედებენ", - ამბობს დეკანოზი საბა ჭიკაიძე. 

კლინიკები ცენზურის მოთხოვნით გამოდიან, სამედიცინო შეცდომის გაშუქება შეიძლება, 2 ათასით დაჯარიმდეს (რეზონანსი) 
ავტ.: ეკატერინე ბასილაია

სტატიის თანახმად, საქართველოს კლინიკების ასოციაცია ითხოვს, რომ ექიმის მიერ ჩადენილი შეცდომის ან დანაშაულის მედიით გავრცელება აიკრძალოს, ასევე აიკრძალოს პაციენტის ახლობლების მიერ სამედიცინო კლინიკების ტერიტორიაზე პროტესტის გამოხატვაც და მედიაც, ჟურნალისტიც და პაციენტის ახლობელიც 1000 ლარით დაჯარიმდეს, გამეორების შემთხვევაში კი - 2000 ლარით.

ჯანდაცვის კომიტეტის თავმჯდომარე აკაკი ზოიძე აცხადებს, რომ მიუღებელია ცილისწამება და სათაურები "ყველა ექიმი მკვლელია!", თუმცა ის არ ემხრობა, რომ ახალი რეგულაცია იყოს მიღებული. მისი აზრით, ჟურნალისტმა თვითრეგულირების ფარგლებში უნდა მიიღოს გადაწყვეტილება და თუკი უტყუარი მტკიცებულებები არ აქვს, თავად არ უნდა გააშუქოს მასალა. 

ჟურნალისტური ეთიკის ქარტიის აღმასრულებელი დირექტორი ნატა ძველიშვილი მიიჩნევს, რომ დღესაც არის შესაძლებლობა, ადამიანმა ცილისწამების გამო იჩივლოს ან ეთიკის ქარტიას მიმართოს, ახალი რეგულაციების დაწესება კი ცენზურის მოთხოვნაა.

კანონპროექტი უკვე პარლამენტშია და მას, სავარაუდოდ, ჯანდაცვის კომიტეტშიც მალე განიხილავენ.

ბინები გაიაფდება, რეალიზაცია თვალში საცემად შემცირდება! (რეზონანსი) 
ავტ.: ნათია ლომიძე

სტატიაში ნათქვამია, რომ ეროვნული ბანკის ახალი რეგულაცია, რომლის თანახმადაც, სესხების გაცემა მნიშვნელოვნად იზღუდება, სამშენებლო ბიზნესსაც პრობლემებს შეუქმნის, შემცირდება ბინების რეალიზაცია. ამის მიუხედავად, მენაშენეთა ასოციაციაში ფიქრობენ, რომ იმ შემთხვევაში, თუკი არსებობს კითხვები კლიენტის გადახდისუნარიანობასთან დაკავშირებით, ბანკმა სესხი არ უნდა გასცეს. 

ასოციაციის წარმომადგენელი ირაკლი როსტომაშვილი ხაზს უსვამს, რომ მსგავსი რეგულაციები წლების წინ უნდა დაწესებულიყო, თუმცა, ინიციატივას ხელი ბანკებმა შეუშალეს და საბოლოოდ აღნიშნული სექტორი, არა ეკონომიკის გაჯანსაღებით, არამედ,  ადამიანების გამოსახლებით იყო დაკავებული. 

ჯარში წასვლის თავიდან არიდების თანამედროვე ხერხები (რეზონანსი) 
ავტ.: თამუნა მუკბანიანი

გამოცემა ჯარში წასვლის თავიდან არიდების თანამედროვე ხერხებს განიხილავს. ესენია: სწავლის გაგრძელება მაგისტრატურაში ან სახელმწიფოს მიერ უფასოდ გამოცხადებულ 17 ფაკულტეტიდან ერთ-ერთზე ჩაბარება, რელიგიური ორგანიზაციის წევრობა და გამოგონილი ავადმყოფობა. 

„რეზონანსის“ რესპონდენტები ამბობენ, რომ სავალდებულო სამხედრო სამსახური , ისეთი ფორმით, როგორითაც დღეს არსებობს დროის ტყუილად კარგვაა, ამიტომაც არ სურთ მათ ჯარში მსახურება. 

შაქრის ფასი 1 ლარამდე ჩამოვა (რეზონანსი) 

ავტ.: მარი ჩიტაია

„რეზონანსის“ ცნობით, შაქარი შესაძლოა, 1 ლარამდე გაიაფდეს. ამის მიზეზი მსოფლიო ბაზარზე არსებული ტენდენციაა. საერთაშორისო ბირჟებზე გაიაფების პროცესი უკვე თვეობით გრძელდება და ამჟამად 10-წლიან მინიმუმზეა. იმპორტიორები ფიქრობენ, რომ საქართველოში ფასი კიდევ უფრო დაიკლებს. ამჟამად მაღაზიებში შაქარი დაახლოებით 1,10-1,20 ლარად იყიდება.

საკვები და ქიმიური ნივთიერებები ერთ დახლზე იყიდება (რეზონანსი) 

ავტ.: ნათია ლომიძე

სტატიაში ნათქვამია, რომ სუპერმარკეტებში საკვები და ქიმიური ნივთიერებები დახლზე გვერდიგვერდ ალაგია. სიჩქარეში კი, გამყიდველს ან  მყიდველს შეიძლება, შეეშალოს და ჯანმრთელობისთვის საშიში ნივთიერება და პროდუქტი ერთმანეთში აერიოს. სწორედ მსგავსი უყურადღებობის გამოისობით, მილების გასაწმენდი ქიმიური ნივთიერება "კროტით" მოწამვლის შედეგად იაშვილის სახელობის ბავშვთა საავადმყოფოში ორი მოზარდი რამდენიმე დღე მკურნალობდა.

ასეთი ფაქტების თავიდან ასაცილებლად მომხმარებელთა უფლებების დამცველები სახელმწიფოსგან მეტ ყურადღებასა და გახშირებულ კონტროლს მოითხოვენ.

ახალი თაობა

მამუკა გამყრელიძე: „ამ აქციებით ყველაზე მეტად ივანიშვილმა იხეირა“ (ახალი თაობა)

ნონა ცაბაძე

ინტერვიუ მამუკა გამყრელიძესთან.

ყოფილი დიპლომატი მამუკა გამყრელიძე ჯანსაღს მაგრამ უმწიფარს უწოდებს ახალგაზრდების მიერ გამოხატულ პროტესტს, რომელიც თბილისში 12 მაისს განვითარებულმა მოვლენებმა გამოიწვია. მისი განმარტებით, ისინი განუდგნენ პოლიტიკურ სუბიექტებს, თუმცა, მოთხოვნები პოლიტიკური ჰქონდათ, მათ შორის, პრემიერ-მინისტრის გადადგომა, ბოლოს კი ყვითელი ავტობუსებით „გაიძურწნენ“ პარლამენტის შენობის მიმდებარე ტერიტორიიდან. 
რესპონდენტის განმარტებით, განვითარებული მოვლენების შედეგად ბიძინა ივანიშვილმა მიიღო ძალიან სერიოზული ბენეფიტები, იმ თვალსაზრისით, რომ პრემიერ-მინისტრი გიორგი კვირიკაშვილი სრულიად უმოქმედოა, ქვეყანას კი ივანიშვილი მართავს. 
გამყრელიძის მოსაზრებით, კვირიკაშვილი უკვე ემზადება თანამდებობის დატოვებისთვის, მის ადგილს კი, სავარაუდოდ, გიორგი გახარია დაიკავებს, რომელიც, ამ შემთხვევაში, საუკეთესო ვარიანტია. 
„ჩემი აზრით, კვირიკაშვილზე დასავლეთი ფსონს დებს, როგორც მისაღებ კანდიდატურაზე და კვირიკაშვილის ასეთი დაახლოება დასავლეთთან და ამერიკლებთან ძალიან არ მოეწონა ივანიშვილს“ - აღნიშნავს ყოფილი დიპლომატი და აქვე დასძენს, რომ ივანიშვილი ამ დრომდე იბრძვის საკუთარი პოზიციების გასამყარებლად და ამას წარმატებით აღწევს კიდეც. 
რესპონდენტი კატეგორიულად გამორიცხავს მიხეილ სააკაშვილის კავშირს 12 მისის აქციის ორგანიზატორებთან. 
გახდება თუ არა ბერა ივანიშვილი „ოცნების“ თბილისის ორგანიზაციის თავმჯდომარე / დიმიტრი ბიძინაშვილი: „ქვეყანა ბიძინასა და ბიძინიჩის ხუშტურებით იმართება“ (ახალი თაობა)

ავტ. შორენა მარსაგიშვილი

მონიტორინგის ცენტრი „მედიატორის“ ხელმძღვანელი დიმიტრი ბიძინაშვილი აცხადებს, რომ ქვეყანაში არაერთი მიმართულებით გამოიკვეთა კრიზისული მდგომარეობა, შესაბამისად, საზოგადოება სხვადასხვა პრობლემების გარშემო უნდა გაერთიანდეს და მოითხოვოს ან ხელისუფლების ცვლილება, ან მათი ქმედებები ხალხის საკეთილდღეოდ. 
ბიძინაშვილი მიიჩნევს, რომ ქვეყანა იმართება ბერა ივანიშვილის სიმღერების ტექსტების მიხედვით და შსს ყველა მის მითითებას ზედმიწევნით ასრულებს, რაც ბოლო დღეებში განვითარებული მოვლენებითაც დადასტურდა. ის თვლის, რომ ჩრდილოვანი მმართველობა ანგრევს ქვეყანას. 
რესპონდენტის თქმით, 12-13 მაისს საქართველომ ბეწვის ხიდზე გაიარა, რადგან მოსალოდნელი იყო სისხლისღვრა. ის ეჭვობს, რომ მოძრაობა „ქართულ მარშს“ ხელისუფლება მფარველობს და ცდილობს, ახალგაზრდების ჯანსაღ პროტესტს ფაშისტური მიდგომა დაუპირისპიროს. 
რაც შეეხება გავრცელებულ ინფორმაციას, რომ შესაძლოა, ბერა ივანიშვილმა „ქართული ოცნების“ თბილისის ორგანიზაციის თავმჯდომარის პოზიცია დაიკავოს, ბიძინაშვილი ამბობს, რომ ეს სავსებით მოსალოდნელია, რადგან ამ შემთხვევაში, არაფორმალურ მმართველობაზე საუბარი შეწყდება, - ბიძინა ივანიშვილი მთლიანი პარტიის ხელმძღვანელი იქნება, თბილისის ორგანიზაციის მართვაზე კი მისი შვილი იზრუნებს. 

ნატოში შესვლა თუ გვინდა, გერმანიასთან მუშაობაა საჭირო“ (ახალი თაობა)

ავტ. ნათია ხურცილავა

ინტერვიუ თორნიკე შარაშენიძესთან.

ექსპერტი საერთაშორისო ურთიერთობების მიმართულებით, თორნიკე შარაშენიძე გამოცემასთან საუბრისას მსოფლიო არენაზე საქართველოს პერსპექტივებს განიხილავს. ის ფიქრობს, რომ საქართველოს ნატო-ში მაპ-ის გარეშე არ მიიღებენ, რადგან ალიანსის სამიტის მიერ მიღებულ ბოლო კომუნიკეში გარკვევით ჩაიწერა, რომ მაპ-ი რჩება გასაწევრიანებლად აუცილებელ ერთ-ერთ ინსტრუმენტად. ექსპერტის განმარტებით, თუ საქართველოს ხელისუფლებას სურს, რომ ნატო-ს სახელმწიფოების გადარწმუნებას მიაღწიოს, პირველ რიგში, გერმანიასთან უნდა იმუშაოს, რადგან სწორედ ეს ქვეყანა ეწინააღმდეგება ქვეყნისთვის მაპ-ის მინიჭებას. მისივე თქმით, სამუშაოები ჩასატარებელია უშუალოდ ბერლინში და არა ბრიუსელსა და თბილისში. 
რესპონდენტი შენიშნავს, რომ ევროინტეგრაციის მიმართულებით საზოგადოებაში გარკვეული იმედგაცრუება უკვე არის, გაწევრიანების მომხრეთა პროცენტულმა მაჩვენებელმა მცირედით იკლო, რაზეც მთავრობა უნდა დაფიქრდეს.
შარაშენიძის შეფასებით, საქართველოს ნატო-ში ინტეგრაციის პროცესის შეფერხება პოლიტიკური გადაწყვეტილებაა, რომელშიც მთავარი ფაქტორი რუსეთია. 

ექსპერტი დასძენს, რომ დემოკრატიულობის თვალსაზრისით საქართველომ აშკარად განიცადა პროგრესი, თუმცა, საერთაშორისო რეიტინგებში არასდროს დასახელებულა, როგორც დემოკრატიული ქვეყანა. 
„ქართულმა ოცნებამ“ მიცვალებულებს წამოჯდომის უფლება მისცა (ახალი თაობა)

ავტ. შორენა მარსაგიშვილი

სტატიაში ნათქვამია, რომ ქვეყანაში მიმდინარე მოვლენები ზუგდიდის საკრებულოს გადაწყვეტილებამ მთლიანად გადაფარა, - მაშინ, როცა საქართველო 12-13 მაისს სამოქალაქო დაპირისპირების ზღვარზე იდგა, რაიონის საკრებულო მიცვალებულთა მჯდომარე მდგომარეობაში დაკრძალვაზე მსჯელობდა და შესაბამისი გადაწყვეტილებაც მიიღო. 
საკრებულოს გადაწყვეტილების შეფასებისას მოძრაობა „დაიცავი საქართველოს“ ლიდერი კახა მიქაია ამბობს, რომ ხელისუფლება იმდენად ზრუნავს დაკავებულ თანამდებობებზე და სავარძლებზე, რომ მის შენარჩუნებას სიკვდილის შემდეგაც შეეცდებიან, სწორედ ამიტომ მოიფიქრეს მჯდომარე პოზიციაში მიცვალებულის დაკრძალვის წესის დამტკიცება. 

„აფხაზეთიდან ჩამოსულ აფხაზებს საქართველოში უფასოდ მკურნალობენ, ქართველებს - არა“ (ახალი თაობა)

ავტ. გულიკო ბალაძე

ექსპერტი მამუკა გვაძაბია ამბობს, რომ ოკუპირებული აფხაზეთიდან ჩამოსული მოქალაქეების ეთნიკური ნიშნით დაყოფა ხდება იმ თვალსაზრისით, რომ აფხაზის მკურნალობა სახელმწიფოს მიერ ფინანსდება, ქართველისა კი -არა. მისი შეფასებით, ეს მიდგომა არ ამართლებს, რადგან ვითარების დარეგულირების არავითარი ნიშანწყალი არ ჩანს. 
გვაძაბიას ინფორმაციით, აფხაზეთიდან ჩამოსული პაციენტები კლინიკებს ე.წ. აფხაზური პასპორტებით მიმართავენ, თუმცა, ამაზე რეაგირებას არავინ ახდენს, რაც სახელმწიფოს მხრიდან არაღაირების პოლიტიკის საწინააღმდეგო მიდგომაა. 

